
CONVENIO  ENTRE  O  SERVIZO  GALEGO  DE  SAÚDE  E  A  ASOCIACIÓN  ESPAÑOLA  
CONTRA EL CÁNCER PARA A REALIZACIÓN DE ACTIVIDADES DE VOLUNTARIADO  
NA ÁREA SANITARIA DE PONTEVEDRA E O SALNÉS 

MEMORIA XUSTIFICATIVA

O Xerente do Servizo Galego de Saúde, DECLARA:

Que o Servizo Galego de Saúde formalizou, o día 23 de abril de 2026, coa Asociación 
Española  Contra  o  Cancro  (en  diante  AECC)  o  instrumento  convencional  arriba 
referido, cun prazo de vixencia dun ano dende o día seguinte ao da sinatura. Non 
obstante,  de conformidade co establecido no artigo 49 da Lei  40/2015,  do 1  de 
outubro, de réxime xurídico do sector público, antes da finalización do prazo de 
vixencia, os asinantes do convenio poderán acordar a súa prórroga por un período 
dun (1) ano adicional.

Que  o  instrumento  convencional  ten  por  obxecto  regular  a  actuación  do 
voluntariado da AECC na Área Sanitaria de Pontevedra e O Salnés con pacientes 
pertencentes á rede do Servizo Galego de Saúde, co fin de conseguir unha maior 
calidade de vida para as enfermas e os enfermos de cancro e as súas familias.

Que  existe  converxencia  de  intereses  entre  as  entidades  asinantes  en  orde  á 
consecución do obxectivo referido.

Que o instrumento convencional que se asinou se fundamenta no seguinte:

Que a Lei 45/2015, do 14 de outubro, de voluntariado, establece o marco xurídico 
estatal do voluntariado co fin de promover a participación solidaria da cidadanía, 
regular os dereitos e obrigas das persoas voluntarias e das entidades, e definir as 
competencias das Administracións públicas en materia de voluntariado, situando o 
interese xeral como eixo esencial. Pola súa parte, a Lei 10/2011, do 28 de novembro, 
de  acción  voluntaria  de  Galicia,  ten  por  obxecto  a  ordenación  e  fomento  da 
participación solidaria da cidadanía nas activades de acción voluntaria, así como a 
regulación  das  relacións  entre  voluntarios,  entidades  e  administracións, 
considerando acción voluntaria toda actividade de interese xeral, especialmente as 
de natureza sociosanitaria, desenvolvidas de forma libre, altruísta e organizada. 

Que o Decreto 145/2024, do 20 de maio, polo que se establece a estrutura orgánica 
do Servizo Galego de Saúde,  determina que este é  un organismo autónomo de 
natureza administrativa, dotado de personalidade xurídica e plena capacidade para 
o cumprimento dos seus fins, adscrito á Consellería de Sanidade e configurado para 
o  axeitado  desenvolvemento  das  competencias  que  no  ámbito  sanitario  lle 
corresponden á Comunidade Autónoma de Galicia.

Que a Área Sanitaria de Pontevedra e O Salnés, pertence á rede pública do Servizo 
Galego de Saúde e ten entre os seus fins contribuír a mellorar o estado de saúde da 
poboación  cos  máximos  niveis  de  calidade,  utilizando  fórmulas  de  xestión 
enfocadas á eficiencia e prestixiando con todo iso ó sector público ó que pertence.

O Servizo Galego de Saúde a través da Área Sanitaria de Pontevedra e O Salnés ao 
desenvolver  esta  actividade de  voluntariado e  o  programa do carriño  solidario, 
cumpre co estipulado na mencionada Lei 10/2011, de 28 de novembro, de acción 
voluntaria, e na Lei 8/2008, do 10 de xullo de Saúde de Galicia, especialmente no 
seu artigo 27.

Que  a  AECC  é  unha  institución  con  personalidade  xurídica  propia  e  plena 
capacidade  de  obrar  para  o  cumprimento  dos  seus  fins,  de  carácter  benéfico 
asistencial e sen fin de lucro. Fundada en 1953 e declarada de "utilidade pública" en 
1970, cuxo fin principal é loitar contra o cancro en todas as posibles modalidades 
coñecidas, ou que no futuro se coñezan, mediante o desenvolvemento de funcións e 
de actividades de divulgación, de prevención, de investigación, de información e de 
carácter  sanitario  ou  asistencial,  articulándose  as  súas  funcións  nos  seguintes 
obxectivos estratéxicos: 

• Informar e concienciar a poboación sobre os factores que facilitan a 
prevención e detección precoz do cancro coa finalidade de diminuír as taxas 
de incidencia e/a mortalidade por cancro no noso país. 

• Mellorar a calidade de vida dos enfermos de cancro e as súas familias, 
paliando os problemas derivados da enfermidade oncolóxica. 

O Servizo Galego de Saúde e a Área Sanitaria de Pontevedra e O Salnés, sensibles 
aos  fenómenos  que  poidan  redundar  nunha  maior  cohesión  social  recoñecen  o 
importante papel do voluntariado, en xeral e o da AECC, en particular, polo que co 
propósito  de  instrumentar  unha  acción  coordinada  en  todos  os  campos  de 
actuación en materia oncolóxica, ámbalas partes, subscribiron dous convenios de 
colaboración, que xa non están vixentes na actualidade: o Convenio de Colaboración 
entre o Servizo Galego de Saúde e a Asociación Española contra o Cáncro para a 
realización de voluntariado no Complexo Hospitalario de Pontevedra, asinado o 21 
de setembro de 2010 e  o  Convenio de Colaboración entre o Servizo Galego de 

Saúde e a Asociación Española contra o Cancro para a realización de actividades de 
voluntariado na EOXI de Pontevedra e O Salnés, asinado o 9 de abril de 2018.

Que a enfermidade do cancro require de constantes coidados de longa duración en 
moitos casos. O impacto psicolóxico que supón esta situación para a familia e o 
deterioro físico das e dos pacientes pon de manifesto a aparición de problemáticas 
sociais,  que  agravan  as  xa  existentes  e  producen  un  desaxuste  na  convivencia 
familiar.

Que os intereses converxentes das partes asinantes exclúen o ánimo de lucro, e 
non poden satisfacerse axeitadamente mediante a celebración dun contrato dos 
contemplados na Lei 9/2017, do 8 de novembro, de contratos do sector público pola 
que se traspoñen ao ordenamento xurídico español as Directivas do Parlamento 
Europeo e do Consello 2014/23/UE e 2014/24/UE, do 26 de abril de 2014, ou doutro 
instrumento alleo á natureza estritamente convencional.

En atención ao exposto, e a fin de dar cumprimento ao preceptuado no artigo 15.2 
da  Lei  1/2016,  do  18  de  xaneiro,  de  transparencia  e  bo  goberno,  estimouse 
xustificado  o  recurso  á  sinatura  do  instrumento  convencional,  con  exclusión 
doutras figuras.

E para que conste, asínase dixitalmente esta memoria, en Santiago de Compostela

O xerente do Servizo Galego de Saúde

Luís Ángel León Mateos

